Antur yr Actau

Aelod newydd o’r tîm
Actau pennod 1, adnod 12-26
Wyt ti wedi cael y profiad o ddisgwyl i gael gwybod os wyt ti wedi dy ddewis ar gyfer swydd, neu ar gyfer tîm?  Mae’n gallu bod yn amser digon annifyr. Rydw i’n cofio bod yn yr ysgol gynradd, a’r criw ffrindiau yn dewis timau ar gyfer gemau amser chwarae - a fi fel arfer yn un o’r rhai olaf i gael eu dewis. (Roedd yna blant oedd yn gallu rhedeg yn gyflymach, a chicio neu daflu pêl yn well na mi!)  

Tybed sut oedd Mathias a Joseff Barsabas (oedd hefyd yn cael ei alw yn Jwstus) yn teimlo pan aeth ffrindiau Iesu ati i ddewis person i gymryd lle Jwdas. Roedd Jwdas wedi lladd ei hun ar ôl bradychu Iesu.  Roedden nhw am gael 12 yn y tîm o arweinwyr achos bod Iesu wedi dewis 12 o bobl yn wreiddiol.  Mathias gafodd ei ddewis ar ôl iddyn nhw daflu coelbren (mae’n debyg mai tynnu enw allan o het fydden ni’n ei wneud heddiw).  Cofia, roedden nhw wedi bod yn gweddïo a gofyn i Dduw ddangos iddyn nhw pwy ddylai gael ei ddewis.  Ac roedden nhw’n chwilio am berson

·  oedd wedi bod gyda Iesu o’r dechrau i’r diwedd (o’i fedydd i’r diwrnod pan gafodd ei gymryd i fyny i’r nefoedd.)
· oedd yn dyst i’r ffaith fod Iesu wedi dod yn ôl yn fyw. 
Roedd y ddau, Mathias a Joseff, yn ateb y gofynion hynny. 
Sgwn i oedd Joseff yn siomedig?  Chafodd o ddim bod yn un o’r deuddeg arweinydd, ond rydw i’n siŵr ei fod wedi gwneud gwaith mawr dros Iesu. Dydyn ni ddim yn dysgu beth yn union wnaeth o, mwy na chawn ni glywed beth yn union wnaeth Mathias.  Ond mae llyfr yr Actau yn dweud wrthon ni fod y newyddion da am Iesu wedi lledaenu a bod mwy a mwy wedi dod i gredu. A dyna sy’n cyfrif.  Pwysleisiodd Iesu Grist fod pawb yn y gwaith, a bod neb yn bwysicach na’i gilydd.  Yn Marc 10 adnod 42 i 44 mae’n dweud "Dych chi’n gwybod sut mae’r pwysigion sy’n llywodraethu’r cenhedloedd yn ymddwyn - maen nhw wrth eu boddau yn dangos eu hawdurdod ac yn ei lordio hi dros bobl.  Ond rhaid i chi fod yn wahanol.  Rhaid i’r sawl sydd am arwain ddysgu gwasanaethu, a phwy bynnag sydd am fod yn geffyl blaen wasanaethu pawb arall.”  Efallai fod yna ddeuddeg arweinydd, ond roedd yna dîm o 120 o weithwyr yn barod i fwrw iddi ar ddechrau gwaith yr eglwys gynnar.

Mae angen ‘chiefs ac Indiaid’ mewn eglwys, a phawb yn cydweithio er lles Efengyl Iesu Grist.  Mae angen mawr am bobl ifanc sy’n barod i fod yn arweinyddion yn yr eglwys heddiw.  A hyd yn oed os nad ydyn ni’n arweinyddion, mae digon o waith i’w wneud.  Ydyn ni’n barod i fod yn rhan o’r tîm fel Pedr, Iago, Ioan, Mathias, Joseff Barsabas, a’r 120 arall (nad ydyn ni’n gwybod eu henwau)?  Ydy Duw yn gofyn i ni gymryd mwy o ran ym mywyd a gwaith ein heglwys leol heddiw?

